
Türk dünyası: Bütöv Azərbaycan reallığı və qlobal çağırışlar 
 

Ə.Cahangiroğlu 

 

Özünün yeni yüksəliş dövrünü yaşayan çağdaş türk dünyası bəşər sivilizasiyasına yeni misilsiz 

nümunələr vermək iqtidarındadır. Bu gün öz suverenliyini əldə etmiş bir çox türk cümhuriyyətlərinin 

bu sıraya qoşulması türk dünyasının gələcəyinə işıqlı ümidlər yaradır. İqtisadi, siyasi və mədəni həyatın 

sıx telləri ilə birləşməyə başlamış türk xalqları yeni dünyanın mühüm amillərindən birinə 

çevrilməkdədir. 

Heydər Əliyev 

Ümummilli lider 

 

Azərbaycan, Türkiyə və Türkmənistan prezidentlərinin Türkmənbaşı şəhərində keçirilmiş 

Zirvə görüşü türk dünyasının qüvvətlənməsi baxımından irəliyə doğru atılmış son dərəcə mühüm 

toplantı idi. Bu görüş və orada dövlət başçılarının səsləndirdikləri fikirlər, ümumən, türk dünyasının 

qlobal siyasi anlamı ilə bağlı düşüncələrə işıq salmaqdadır.  

  

Şübhəsiz, Azərbaycan və Türkiyə bu birliyin təşəbbüskarı və qarantı rolunda çıxış edirlər. 

Ölkələrimizin səyləri nəticəsində biz bu birliyin artıq ideyadan konkret fəaliyyət platformasına keçdiyini 

görürük. Əlbəttə, sevinir və qürur hissi keçiririk. Həm də ona görə sevinirik ki, artıq varlığı ilə gerçək tarix 

yaradan türk toplumlarının üzərindən əsrlər keçdikdən sonra öz kimliyini, mahiyyətini unudacaq, 

unutdurulacaq şəklə salınmasını doğuran vəziyyətdən uzağıq. Bu üstünlüyü qoruyub saxlamaq həyati 

əhəmiyyət daşımaqdadır. 

 

İdeya və prinsiplər 

 

Həyata keçirilən hər bir işin ideya bazasının istisnalılığı, məramından asılı olmayaraq, onu məhvə 

sürükləyir. Qərb cəmiyyətlərində mövcud reallıq çoxdan dərk edilib. Nəzərə alaq ki, indiki Avropa Birliyi 

bir model kimi hazırda quruma üzv olan dövlətlərin siyasətində perspektiv hədəf halına gəlməzdən öncə, 

düşüncələrdə təşəkkül tapmış, çeşidli kitablar vasitəsilə cəmiyyətə yeridilmişdi. Türk birliyi məsələsi isə 

uzun müddət vahid konsepsiyasızlıq səbəbindən ideoloji fazaya qədəm qoya bilməmişdir. Hazırda bu mənfi 

tendensiyanın aradan qalxmasına şahidik. Dünya da şahiddir.  

Tarixən türk xalqlarının birliyinin möhkəmlənməsinə əngəllər də çox olmuşdu. Bu barədə söz 

açarkən, onların zaman-zaman bir-birinə zidd ictimai-siyasi formasiyalarda yaşadıqlarını vurğulamalıyıq. 

Hazırkı dövrdə də bir sıra türk toplumları ayrı-ayrı müstəqil dövlətlərin tərkibindədirlər. Bir məqam da var 

ki, zaman-zaman türklərin tarixi saxtalaşdırılıb, türk milli kimliyi məsələsi şübhə altına alınıb. Bu yerdə 

Qərbin ortaya qoyduğu anti-türk mahiyyətli strateji yöntəm, türklərin yaşadıqları bəlli arealı öz hakimiyyəti 

altında birləşdirmiş keçmiş SSRİ-nin ideoloqları tərəfindən daha da dərinləşdirilmişdi. Saxta sovet 

beynəlmiləlçiliyi musiqisinin notları ilə assimilyasiya prosesləri geniş vüsət almışdı. Hazırda eyni 

tendensiya, İranın timsalında, yaşadığımız dövr üçün də aktuallığını saxlamaqdadır. Bu ölkə türklərin 

assimilyasiyası siyasətinin, sanki katalizatoru rolunda çıxış edir.  

 

Qloballaşmada türk faktoru 

 

Lakin bütün maneələrə baxmayaraq, qlobal inteqrasiya şəraitində türk dövlətləri birliyi modeli 

müstəqil, müəyyən mənada, alternativ xassəli sistem kimi ortaya çıxmaqla, əslində, indiyədək gedilməyən 

yol üçün zəmin formalaşdırır. Bu sistem yeni dünya düzənində türk toplumunun vahid orqanizm halında 

fəaliyyət göstərməsi zərurətini doğurur. Bunun üçün isə mənəvi immunitet mütləqdir. Hazırda Türk 

Dövlətləri Təşkilatının fəaliyyəti və nüfuzunu gücləndirməsi məhz bu immunitet baxımından son dərəcə 

vacibdir.  

Bəli, ortaq türk dəyərləri, prinsip etibarilə, vahid təbiətə malikdir. Onlar təbliğ olunmalıdır. Hazırda 

Azərbaycan və Türkiyə bu istiqamətdə böyük işlər görür. Nəticədə beynəlxalq arenada türkdilli ölkələr 

arasındakı əlaqələr sağlam təməllər üzərində qurulur. Həmçinin bu ölkələrdə yaşayan millətlərin anlayış və 

dialoq, mədəni yaxınlıq kimi ortaqlıqlara sadiqliyi əsas tutulur, qarşılıqlı fəaliyyətin aspektləri 

müəyyənləşdirilir.  



Onu da vurğulamalıyıq ki, hazırda suveren türk dövlətləri birliyi geosiyasətdə varlıq formuludur. 

İstər elmi, istərsə də məfkurəvi mahiyyət daşıyan bu yanaşma nəinki Azərbaycanın, ümumilikdə, digər türk 

dövlətlərini də böyük siyasət labirintində daim ayaqda qalması, özünün oyun qaydalarını daha əminliklə 

diktə edə bilməsi anlamında müstəsna məqamdır.  

 

Bütöv Azərbaycan ideyasının üfüqləri 

 

Qeyd etdiyimiz kimi, Azərbaycan Türkiyə ilə yanaşı, türk dünyasının bütövlük faktoru qismində 

çıxış edir. Bu xüsusda, meydana çıxan başlıca məsələ Bütöv Azərbaycan məsələsidir. Zaman və şərait bunu 

yalnız ideya çərçivələri ilə məhdudlaşdırmaqdan çıxarmaqdadır. Əlbəttə, buna təsir göstərən faktor İranın 

özüdür. Fars imperialist şovinizminə əsaslanmış bu ölkənin daxilində çatlar yaranmaqdadır. İranda aylardan 

bəri davam edən etiraz aksiyaları da məhz həmin çatların, imperializm düşüncəsinin çürüklüyünün 

nəticəsidir. Zaman Bütöv Azərbaycanı türk birliyinin tərkib hissəsi, beynəlxalq siyasətin avanqardı, 

beynəlxaq hüququn subyekti kimi vurğulamaq perspektivinə köklənib. Bu isə onu deməyə əsas verir ki, 

türk dövlətlərinin qlobal və regional miqyaslarda konsolidasiyası yalnız məcburiyyət deyil, eyni zamanda, 

siyasi zərurətdir.  

Bəli, hazırda dünyada baş verən proseslər onu göstərir ki, türk dünyası vahid konsepsiya daxilindəki 

milli siyasətlə bəşəri amallara xidmətin harmoniyasını tapa və öz iradəsini ortaya qoyan, yeridən nüfuzlu 

qlobal gücə çevrilə bilər. Bunun üçün ümumtürk təşkilatlanmasının qlobal və beynəlxalq siyasətin əsas 

fundamental istiqamətlərinə transformasiyasını həyata keçirmək başlıca vəzifədir. Təbii ki, tarixi-siyasi 

imkanların yüksək səviyyədə dəyərləndirilməsi də, həmçinin.  

Həmin imkanlar sırasında beynəlxalq təhlükəsizliyin Türk Dövlətləri Birliyi dayağının daha da 

möhkəmləndirilməsindən tutmuş, ümumən, Avrasiyanın qlobal siyasi məkan bütövlüyünü qazanaraq, 

dünyanın ən inkişaf etmiş regionuna çevrilməsinədək, bir sıra məqamların nəzərə alınması müstəsna 

əhəmiyyətə malikdir.  


